


Проектның максаты

 Кешелəрне милли-мəдəни рухта 
тəрбиялəгəндə, татар 
халкының электəн килгəн гореф-
гадəтлəре, йолалары белəн 
кызыксынучы югары əхлаклы,
һəрьяклап үсеш алган,иҗади 
шəхес тəрбиялəү өчен шартлар 
тудыру.



Төп бурычлар:

⚫ 1.Тəрбия традициялəренə нигезлəнеп 
халкыбызның гореф-гадəтлəрен белү,
алар белəн кызыксынуларын үстереп 
халыкка эстетик һəм əхлакый тəрбия 
бирү

⚫ 2.Татар халкының милли йола уеннары,
гореф-гадəтлəре аша кешелəрнең 
аралашу,коммуникатив осталыгын,
сөйлəм телен үстерү.



Аулак өй - 
халкыбызның 

борынгылардан 
килгəн йоласы, 

яшьлəр өчен 
аралашу, танышу, 

киңəшлəшү урыны 
булган. 



          Каз өмəсе һəр елның көз ахырында 
яисə кыш башында үткəрелə. Ул, бүтəн 
өмəлəрдəн аермалы буларак, башыннан 
азагына кадəр кызлар өмəсе. Башка 
өмəлəр кебек, каз өмəсен оештыру һəм 
уздыруның үзенə генə хас тəртибе бар. 
Казлары күп кешелəр, иртəгə өмə 
уздырасы көнне үк, каз башына бер кыз, 
шул ук санда канат сыдыручы кызларны 
чакырып чыга. Беренче чиратта өмəгə 
туган-тумача, күрше кызларын дəшəлəр. 
Гадəттə, өмəгə чакыруны балалар га 
кушалар.

       Ашаганнан соң кызларның бер 
өлеше, «каз боткасы» пешерү өчен, 
көйледə ярма күзлəргə (төеп 
чистартырга) китə. Кичке ка раңгылык 
төшəр алдыннан өмəдə катнашкан 
кызларның əнилəре ашка чакырыла. 
Аларга каз шулпасында токмачлы аш, 
каз калҗасы белəн бəрəңге, каз ите 
белəн бəлеш пешерелə.
Каз өмəсенең иң кызыгы кич белəн. 
Кызлар, матур күлмəклəрен киеп, өмə 
булган өйгə җыйналалар. Җор телле, 
тапкыр сүзле кызлар ишек төбенə баса. 
Алар каз канаты «сата». Егетлəр өйгə, 
һөнəрлəрен күрсəтеп, канат «сатып» 
алганнан соң гына кертелə.



⚫        Элек кыз янына башта 
махсус яучы (вариантлары: 
димче, башкода) җибəрү, аның 
ата-анасының һəм үзенең 
ризалыгын да күбрəк шуның 
аша белү йоласы яшəп килгəн 
булса, хəзерге вакытта бу гореф 
шактый үзгəрде. Ник дигəндə, 
кызның өйлəнергə җыенган 
егеткə кияүгə чыгарга риза 
булуы-булмавы алдан ук инде 
билгеле була, шуңа күрə дə аның 
ягын яучы ярдəмендə яулауның 
да, димлəп ризалаштыруның да 
кирəге калмый. Əмма кыз 
сорарга бару егет ягы өчен 
барыбер зарури. Əлбəттə, 
кəлəше кияүгə чыгарга риза 
булган тəкъдирдə дə. Бу асылда 
баласын кадерлəп үстергəн ата-
анага чын егетлəрчə хөрмəт 
күрсəтү, аларның да ризалыгын 
һəм алдан ук фатихаларын алу 
дигəн сүз.



⚫ Туйлар həp ике якның үзара ярдəмлəшүе, кулдан килгəнчə 
бүлəклəр, бирнəлəр бирешү белəн уза. Элеккеге вакытларда 
кызны ярəшкан вакытта ук егет ягыннан калым һəм тарту 
сорый торган булганнар. Калымга, нигездə, егет ягыннан кызга 
кием-салымнар бирə торган булганнар. Тарту акчалата 
бирелгəн. «Туй күтəрергə», туй  чыгымнарына тотарга 
бирелгəн əлеге акчадан кызга кайбер бирнə əйберлəре дə 
əзерли торган булганнар. Тарту сүзе əдəби əсəрлəрдə дə 
кулланыла. Калым һəм тарту – борынгы сүзлəр, алар барлык 
төрки халыкларда да кулланыла. Безнең татар халкында исə 
көч җитмəслек зур калым һам тарту сорау сирəк хəл булган. 
«Калым малы – кар суы, кар суы ничек тиз агып китə, калым 
малы да шулай тиз бетə», – дигəннəр. Хəзерге чорда калым һам 
тарту сораулар юк дəрəҗəсендə. Шуңа күрə ул сүзлəр һəм 
аларның мəгънəлəре дə онытыла бара инде.



Килен буласы кешенең кулдан сугып яки чигеп, тегеп 
əзерлəнгəн сөлге-тастымал, ашъяулык һ. б. əйберлəрен  
өшəнчек дип атыйлар. Туй алдыннан кызның 
өшəнчеклəрен карыйлар, барлыйлар.



Туй вакытында бирелəсе бүлəклəрне алдан əзерлəп, кеше саен тəгаенлəп 
куялар. Туйда бүлəклəрне подноска  куеп, кеше саен өлəшеп йөрүче кешене 
бирнə йөртүче дип атыйлар. Туй бүлəген азмы-күпме акча салып, «йолып» 
алу гадəтлəре дə бар.
– Бирнəгə каршы – киргə дип, бүлəккə күпмедер акча салып алалар нократ 
татарлары.
- Бирнə туе дип ыру-кардəшен чакыра, шунда инде килен бүлəген 
өлəшəлəр. Олы əбилəргə ука баскан күкрəкчə бирəлəр.
Кыз ягыннан əзерлəнə торган бирнəнең үзəгендə сөлге-тастымаллар тора. 
Кыз ягы туйның башыннан башлап буеннан-буена күпчелек очракта сөлге 
белəн бүлəклəгəн. Сөлге сүзе төрле төбəктə төрлечə əйтелə. Мəсəлəн, 
мишəрлəрдə: битсебер, битсебергеч, йеслек, йөзлек, селек дигəннəр. 



Өйгə эленгəн əйберлəр – киленнең мактанычы, ул аның 
уңганлыгы-эшчəнлегенең билгесе. Нинди матур бизəкле 
сөлгелəр иҗат иткəннəр безнең хатын-кызларыбыз: асалы 
сөлгелəр, чуптарлы сөлге, алмалы, күбəлəкле, чиккəн сөлге һ. 6.
Килен кеше кайниш бусагасын беренче мəртəбə атлап кергəндə 
үк «бирнə элеп», «элү элеп» керə, ягъни бүлəккə сөлге биреп 
керə:
– Иң элгəре элү итеп элə бик матур сөлге-тастымалны. Ул 
кайнанасына була. Аннан соң матча кашагасына элəлəр, – 
дигəннəр апаслылар. Чөнки алар ягында өйгə кергəч тə, 
почмакка агачтан киштə ясап куя торган булганнар, ул киштəне 
«элə» дип атыйлар. Килен кеше ишектəн кергəч тə, сөлгене 
«элə»гə элə, элə булмаса кулларына бирə.



     Килен, кайниш бусагасын атлап кермəс борын ук, аның сандыгын кертеп 

куялар. Килен сандыгын кертүнең борынгыдан килгəн шарты-ырымы бар. 
Аны бер генə никахлы, тигез, матур тормышта яши торган ир кеше кертергə 
тиеш. Аларга алдан ук сез кертерсез инде килен сандыгын, дип əйтеп куялар. 
Сандык өстенə куелган урын-җир əйберлəре дə аудармыйча, янтайтмыйча 
һəм чуалтмыйча кертелəргə тиеш (тормышлары чуалмасын, таралмасын!)
Килен сандыгын кайнана булган кешедəн яки кияүнең сеңлесеннəн 
ачтыралар. Өстəге иң матур сөлге – кайнана сөлгесе, ул аны иң кадерле 
урынга элеп куя.



Никах татар халкында (шулай ук башка мөселман иллəрендə дə) туй 
йоласының иң изге өлеше дип саналган. Ул тыныч, салмак, шау-
шусыз, җай гына барырга тиеш. Никах мəҗлесендə кеше күп булмый. 
Кызның һəм егетнең иң якын туганнары гына катнаша. Кыз да, егет 
тə никахка дип махсус тегелгəн (безнең көннəрдə сатып 
алынган) киемнəр киялəр. Никах вакытында юк-бар шаян сүзлəр 
əйтү, җырлау, бигрəк тə исерткеч эчемлеклəр эчү рөхсəт ителми.



Никах кыз йортында 
үтə. Кодалар савым 
(бүлəклəр) алып 
килəлəр. Савым ул — 
ашамлыклар: 
тутырылган каз, 
бавырсак, чəкчəк, кош 
теле һ.б.

Туйга алып 
килгəн савымны 
мəҗлестə 
табынга 
чыгарып, шуңа 
дога кылдыралар



      Туйларның иң матур күренеше – килен төшерү булган. Элекке 
туйларда кызны өсте ябулы «туй көймəсе»нə утыртып алып киткəннəр, 
аны кайбер төбəклəрдə кибитка, мəдəк, вəдəк дип тə əйтəлəр. 
Борынгыдан калган гадəт буенча чит авылга китəсе кызны башта үзенең 
иптəш кызлары белəн бергəлəп туй атларында утыртып, авылның 
урамнары, елга, чишмə буйлары, тугайлары, кырларыннан йөртеп, туган 
яклары белəн саубуллаштырып кайтарганнар. 

       Күз алдына китерик: бер-бер артлы тезелгəн атлар белəн бөтен авылны 
шаулатып килен төшерəлəр, туй килə. Туй атларын кияү егетлəре бик 
тырышып, алдан ук бизəп, киендереп куялар. Атларны бары туйлар өчен 
генə тотыла торган затлы дирбиялəр белəн җигəлəр, кыңгыраулар, сөлгелəр 
элəлəр. Чүплəмле, алмалы, асалы итеп суккан яки чигелгəн сөлгелəрнең 
матурлыгына карап, яшь киленнең уңганлыгын, булганлыгын бəялилəр. 
Туй атларына һəрвакыт юл биреп узалар.



Исем кушу мəҗлесе  əти-əни, əби-бабай, гаилə əгъзалары һəм туганнар 
катнашында үтсə яхшы. Исем кушу Аллаһ Тəгалə, миллəт һəм баланың 
үзе каршында зур җаваплылык. Чөнки пəйгамбəребез саллалаһү галəйһи 
вəссəлəм əйткəн: «Кыямəт көнендə үзегезнең һəм атагызның исеме белəн 
чакырылырсыз» — дигəн. Шуна күрə дə исем илаһи, милли һəм аһəнле 
булырга тиеш. Шулай ук исемнең күп вакытта жисеменə туры килүен 
истə тотарга кирəк. Чөнки исем ул яшəү туграсы, гомер тамгасы.

Имам баланың уң колагына 
азан, сул колагына камəт 
əйтə. Синең исемең Фəлəн 
Фəлəн улы яки кызы дип 
колагына пышылдап 
əйтə.  Аннан соң, Коръəни 
Кəримнəн бер сүрə укылып, 
дога ителə. Баланың иленə, 
миллəт һəм диненə файдалы 
кеше булып җитешүе өчен 
дога кылына. Əти-əнисе 
тəбрик ителə.



Нəтиҗə. 
⚫Безнең төп бурычыбыз туган телебезне, 

тарихыбызны, рухи байлыкларыбызны, гореф-
гадəтлəребезне өйрəнеп, буыннар арасында ныклы 
бəйлəнеш булдыру, бөек миллəт булып яшəвебезне 
дəвам итү.
⚫     Гореф-гадəтлəребезне, йолаларыбызны саклап 

калу,  аларны кабат  җанландыру, өйрəнү, 
җəмгыятебезнең бəйрəм культурасын баета, 
халыклар дуслыгын ныгыта.
⚫     Республикабыздагы миллəтлəрнең зур бер гаилə, 

толерантлык үрнəге булып яшəвендə милли бəйрəм, 
йола, гореф-гадəтлəрнең роле зур.


